
CONVENIO INTERADMINISTRATIVO DE COOPERACIÓN ENTRE A DEPUTACIÓN PROVINCIAL 
DE LUGO E O CONCELLO DE LUGO, PARA A REALIZACIÓN CONXUNTA DUNHA ACTIVIDADE, 
NA QUE CONFLÚEN OS RESPECTIVOS TÍTULOS COMPETENCIAIS, PARA O FIN COMÚN DE  
“PROMOCIÓN E DINAMIZACIÓN DO MERCADO MUNICIPAL” 
 
APROBADO POR ACORDO DA XUNTA DE GOBERNO DO 22 DE SETEMBRO DE 2023  
 
 

REUNIDOS 
 

Dunha parte, don José Tomé Roca, presidente da Deputación Provincial de Lugo, con NIF: P2700000I, e sede 
social na rúa San Marcos, 8, de Lugo, actuando en nome e representación da citada entidade, segundo dispón o 
artigo 34.1.b) da Lei 7/1985, do 2 de abril, Reguladora das Bases do Réxime Local (en adiante, LRBRL); e, no seu 
nome, don Daniel García Fernández, deputado delegado da Área de Medio Rural e do Mar, e Mocidade, en 
virtude de Resolución da Presidencia do 14 de xullo de 2023. 
 
E doutra, dona María Cristina López Fernández, con DNI nº: 33331391K, sétima tenenta de alcaldesa delegada 
da Área de Participación e Servizos para a Veciñanza do Concello de Lugo, con NIF: P2702800J, e sede social na 
Praza Maior, 1, de Lugo, actuando en nome e representación da citada entidade, segundo dispón o artigo 21.1.b) 
da Lei 7/1985, do 2 de abril, Reguladora das Bases do Réxime Local (LRBRL), en relación cos artigos 21.3 e 23.4 
da mesma Lei. 
 
Actúa don José Antonio Mourelle Cillero, secretario xeral da Deputación Provincial de Lugo, en exercicio das 
funcións que lle son propias de acordo coa normativa de aplicación. 
 
Ambas partes recoñécense mutuamente capacidade xurídica e representación necesaria para obrigarse nos 
termos do presente convenio e, a tal efecto, 
 
 

EXPOÑEN 
 

Primeiro.- A especialización comercial das prazas de abastos en produtos exclusivos de alimentación fresca, 
seguindo o modelo comercial de abasto público, moi arraigado no pasado, atópase hoxe en día bastante 
cuestionado polos novos formatos de venta, especialmente pola apertura de grandes superficies polivalentes de 
alimentación.  
 
Esta circunstancia contribúe ao descenso paulatino das vendas nos mercados minoristas de abastos, en beneficio 
das compras en superficies de libre servizo como supermercados, hipermercados e centros comerciais, e en 
prexuízo dos pequenos produtores locais, que ven como os responsables dos postos das prazas de abastos 
diminúen os seus pedidos diarios. 
 
Por elo, resulta necesaria unha reformulación das prazas de abastos, unha rehabilitación que faga máis atractiva 
a compra nelas e que permita espremer ao máximo as posibilidades que aquelas ofrecen, tanto para os 
comerciantes, como para os agricultores e gandeiros locais, que venden nelas parte das súas pequenas 
producións.  
 
Con esta orientación, o Concello de Lugo solicita a cooperación da Deputación de Lugo para a realización dunha 
serie de actuacións tendentes á promoción e dinamización do mercado municipal. 

Segundo.- Abastos e mercados son materias nas que, en todo caso, exercen competencias propias os municipios, 
en virtude do establecido na letra i) do artigo 25.2 da LRBRL. 
 
Mais é evidente que as entidades locais, como é o caso do Municipio de Lugo, carecen en moitos casos de medios 
económicos e materiais para o exercicio de competencias nestas materias, pois estas constitúen unha pequena 
parte da totalidade das que lles corresponden. 
 
Neste senso, adquiren gran relevancia as consideracións que se reflicten no Libro Verde da Cohesión Territorial, 
en torno á necesidade de fomentala cooperación entre Administracións; e, así mesmo, os principios establecidos, 
entre outros, no artigo 3 da Lei 40/2015, do 1 de outubro, do Réxime Xurídico do Sector Público (en adiante 
LRXSP); destacando entre eles, no caso que nos ocupa, o de cooperación, previsto na letra d) do apartado 1 do 
dito artigo.  
 
O principio de cooperación materialízase cando dúas ou máis Administracións, de maneira voluntaria e no 
exercicio das súas competencias, asumen compromisos específicos de cara a unha acción común.  
 
Pois ben, para dar cumprimento ao principio de cooperación, as Administracións interesadas estimarán as 
técnicas que consideren máis axeitadas, como poden ser a prestación de medios materiais, económicos ou 
persoais, e que se materializará coa formalización de relacións de cooperación que requiren da aceptación 
expresa das partes, formulada, entre outros instrumentos, a través de convenios, nos que estarán previstas as 
condicións e compromisos que asumen as partes que os subscriben (art. 143 e 144 da LRXSP).  
 
Do mesmo xeito se establece na regulación autonómica galega e no ámbito da normativa local, en concreto nos 
artigos 193 da Lei 5/1997, do 22 de xullo, de Administración Local de Galicia (en adiante, LALGA), e 57 da LRBRL. 
 
Polo tanto, a relación de cooperación interadministrativa suscitada pola representante do Concello de Lugo 
configúrase como un aparello técnico administrativo necesario para a realización da adquisición proxectada por 
aquel, que se adecúa con plenitude aos principios xerais de actuación e funcionamento do sector público na súa 
actuación e relacións, tal e como quedaron expostos. 
 
Por todo elo, podemos concluír que a realización das actividades proxectadas polo Concello de Lugo, e para cuxa 
execución solicita a cooperación da Deputación Provincial de Lugo, son actividades de interese público, que 
xustifican a necesidade e oportunidade da formalización da relación de cooperación formulada pola súa 
representante. 
 
Terceiro.- No que ao requisito de exercicio de competencias propias se refire, esixido polo artigo 140.1.d) da 
LRXSP para a formalización das relacións de cooperación a través de convenios, consonte  ao artigo 36.1 da 
LRBRL, son competencias propias da Deputación as que lle atribúan neste concepto as leis do Estado e das 
Comunidades Autónomas nos diferentes sectores da acción pública e, en todo caso, entre outras, a que se 
menciona no apartado d) do dito artigo, que se refire á cooperación no fomento do desenvolvemento económico 
e social e na planificación no territorio provincial, de acordo coas competencias das demais Administracións 
Públicas neste ámbito. 
 
No mesmo senso se pronuncia o artigo 109 da LALGA, ao sinalar que serán competencias propias da Deputación 
as que baixo este concepto lles atribúan as leis, considerando como competencia propia da Deputación, en 
calquera caso e entre outras, a mencionada no seu apartado d): en xeral, o fomento e a administración dos 
intereses peculiares da provincia. 
 
Pois ben, atendendo á normativa citada, é claro que as competencias que exerce a Deputación Provincial de Lugo 
no marco da relación de cooperación proxectada teñen plena cabida nos supostos dos citados artigos 36.1 da 
LRBRL e 109 da LALGA, xa que a mellora dos servizos públicos no rural contribúe, sen ningunha dúbida, ao 
desenvolvemento económico e social da provincia, así como á loita contra o despoboamento do rural.  

Pola súa banda, o Municipio de Lugo, consonte á letra i) do artigo 25.2 da LRBRL, exercerá, en todo caso, 
competencias propias en materia de abastos e mercados, nos termos da lexislación do Estado e das Comunidades 
Autónomas. 
 
Polo tanto, o Municipio de Lugo queda lexitimado para, a través da representante do seu concello, formalizar a 
relación de cooperación suscitada, asinando o corresponde convenio.  
 
Cuarto.- Ademais, a subscrición deste convenio mellora a eficiencia na xestión pública, contribúe á utilización 
conxunta de medios e servizos públicos e encádrase no deber de colaboración e asistencia e cooperación 
xurídica, económica e técnica aos concellos, sinalado no artigo 36 da LRBRL. 
 
 
En virtude de todo o sinalado, os representantes das entidades locais citadas subscriben, en nome destas, o 
presente convenio interadministrativo de cooperación, de conformidade coas seguintes 
 
 

CLÁUSULAS 
 

PRIMEIRA.- Obxecto do convenio 

Este convenio ten por obxecto establecer as bases da relación interadministrativa de cooperación entre a 
Deputación Provincial de Lugo e o Concello de Lugo, para a realización conxunta dunha actividade, na que 
conflúen os respectivos títulos competenciais, para o fin común de “Promoción e dinamización do mercado 
municipal”. 
 
As ditas promoción e dinamización do mercado municipal realizaranse a través da celebración da XXX Feira do 
Mel, evento que promociona o desenvolvemento económico do sector agroalimentario local, centrado no 
comercio de proximidade de produtos de elaboración artesanal de colleita propia cun ciclo curto de distribución. 
Asemade, realizarase a Campaña de Nadal, co obxecto de fomentar o comercio local mediante a promoción de 
compras de produtos de calidade na Praza de Abastos e no Mercado Municipal. 
 
Para realizar a dita actividade e acadar o citado fin, ámbalas dúas Administracións comprométense a contratar e 
financiar as actividades propostas pola representante do Concello de Lugo para a promoción e dinamización do 
mercado municipal, que, segundo se reflicte na memoria por ela presentada, teñen un custo estimado de 17.200 
€.  
 
Ámbalas dúas Administracións obríganse a realizar os trámites xurídico-administrativos que resulten necesarios 
para acadar o fin común, prestándose mutuamente a cooperación requirida. 
 
SEGUNDA.- Ámbito territorial das actuacións obxecto do convenio 

O ámbito territorial de desenvolvemento da actividade que é obxecto do presente convenio é a provincia de 
Lugo, e concretamente o termo municipal de Lugo. 
 
TERCEIRA.- Obrigas, compromisos e facultades das partes 

Para a consecución dos fins pretendidos coa sinatura do presente convenio, as partes asinantes conveñen o 
seguinte réxime de achegas, compromisos e facultades: 

A. Da Deputación Provincial de Lugo 

1) Financiamento dos custos descritos na cláusula primeira, polos importes indicados, cun total de 
17.200 €, con cargo á aplicación orzamentaria 4190.46200 do Orzamento Xeral Provincial do exercicio 
2023. 

2) No caso de producirse baixas na licitación e/ou de que os custos da subministración resulten inferiores 
aos inicialmente previstos, a Deputación de Lugo terá a facultade de reducir a cantidade estipulada para 
o financiamento por ela comprometido ou, previa solicitude da representante do Concello de Lugo, 
autorizar a aplicación dos remanentes producidos na execución doutra actuación, que deberá ter a 
mesma finalidade e respecto da que deberá achegarse proxecto das actuacións pretendidas. 

B. Do Concello de Lugo 

1) Elaborar e aprobar a correspondente memoria valorada que defina con precisión as actuacións a 
realizar. 

2) Obter os permisos e autorizacións que resulten preceptivos, de ser o caso, para a realización de 
aquelas, incluíndo o seu aseguramento. 

 3) Licitar as actuacións con suxeición ao establecido na Lei 9/2017, do 8 de novembro, de Contratos do 
Sector Público, como órgano de contratación, soportando, de ser o caso, os tributos que se apliquen. 

4) Achegar, como contribución ao fin común, a cantidade que, de esgotarse o orzamento inicialmente 
previsto, resulte necesaria para dar cumprimento ao fin común perseguido e á correcta realización das 
actuacións. 

 5) Realizar as actuacións relacionadas co obxecto deste convenio na data límite do 31 de decembro de 
2023. 

 6) Autorizar cantas inspeccións e comprobacións se determinen pola Deputación Provincial de Lugo. 

 7) Convidar á representación institucional da Deputación de Lugo aos actos oficiais, recepción e calquera 
outros relacionados coas actividades obxecto deste convenio. 

8) Difundir a colaboración prestada polo ente provincial no formato (cartel e/ou adhesivo ou semellante) 
que lle será facilitado polo Gabinete de Comunicación desta Deputación. 

 
CUARTA.- Réxime económico e titularidade dos resultados 

1. Achegas 

 A. Da Deputación Provincial de Lugo 

 A Deputación de Lugo efectuará unha achega total de 17.200 €, con cargo á aplicación orzamentaria 
 4190.46200 do Orzamento Xeral Provincial do exercicio 2023, para que o Concello de Lugo poida 
afrontar os gastos mencionados na cláusula primeira. 

 B. Do Concello de Lugo 

O Concello de Lugo achegará a cantidade que, de esgotarse o orzamento inicialmente previsto, resulte 
necesaria para dar cumprimento ao fin común perseguido e á correcta realización do investimento. 

 
2. Titularidade dos resultados 

O Concello de Lugo será titular do resultado da cooperación: Promoción e dinamización do mercado 
municipal, coa obriga de dirixir as actuacións ao fin pretendido coa sinatura deste convenio. 
 

QUINTA.- Xustificación da achega económica 

Unha vez finalicen as actuacións previstas e contempladas neste convenio e, en todo caso, como máximo, o 31 
de marzo de 2024, a representante do Concello de Lugo presentará ante a Deputación Provincial de Lugo unha 
conta xustificativa conxunta das actuacións e dos gastos realizados, que terá o seguinte contido: 

- Memoria das actuacións realizadas. 

- Relación clasificada de gastos polo custo total das actuacións obxecto deste convenio, con identificación do 
acredor e do documento, o seu importe, a data de emisión e a data de pago.  

-  Certificación, expedida polo Interventor ou o Secretario municipal:   

o Indicativa do custo total da actividade desenvolta e dos importes do financiamento.  

o Acreditativa de que a relación dos gastos da actividade atópase executada, as obrigas 
recoñecidas ou liquidadas polo órgano competente, e pagadas.  

o Indicativa de que a actividade foi realizada na súa totalidade co cumprimento das condicións 
estipuladas neste convenio. 

- Declaración responsable, emitida pola representante do Concello de Lugo:  

o Na que se indiquen as subvencións ou axudas obtidas doutras Administracións Públicas ou 
entidades, públicas ou privadas, para o mesmo obxecto contemplado neste convenio de 
cooperación, con indicación do seu importe e procedencia ou, no seu caso, o feito de non ter 
outras subvencións, públicas ou privadas, para a celebración da mesma actividade prevista 
neste convenio. 

o Na que se faga constar que este non é debedor por resolución de procedencia de reintegro, é 
dicir, que non ten pendente de ingreso no Tesouro Público ningunha reclamación de débeda 
derivada dunha resolución de reintegro de axuda pública. 

o Na que se faga constar que este se atopa ao corrente no cumprimento das súas obrigas 
tributarias e fronte á Seguridade Social. 

o Indicando que a entidade asumiu o custo do Imposto sobre o valor engadido (IVE), por non ter 
a posibilidade de compensalo ou recuperalo. Ou ben indicando que o concello non asume o 
custo do IVE, por ter a posibilidade de compensalo ou recuperalo. 

o Na que se faga constar que a actividade realizada foi obxecto de  cooperación coa Deputación 
Provincial de Lugo e que este extremo se inseriu na publicidade de tódalas actuacións e nos 
soportes que se utilizaron na execución da actividade obxecto deste convenio. 

- Documento, emitido pola entidade bancaria, no que se indique o número da conta na que se procederá, no seu 
caso, ao abono do gasto xustificado. 
 
Unha vez aprobada a conta xustificativa pola Deputación Provincial de Lugo, esta procederá ao aboamento da 
cantidade que resulte fiscalizada favorablemente. 
 
SEXTA.- Duración do convenio 

A vixencia do presente convenio xurdirá efecto a partir da data da súa sinatura, aínda que con efectos 
económicos dende o 1 de xaneiro de 2023, e manterase ata o cumprimento dos compromisos e obrigas nel 
asumidos. 
 
A data límite da vixencia do convenio será a da aprobación da conta xustificativa e o seu pagamento que, salvo 
prórroga expresa antes da súa finalización, será o 31 de xaneiro de 2025, debendo estar aprobada a conta 
xustificativa na data límite do 31 de decembro de 2024, respectando en todo caso o límite temporal establecido 
no artigo 49, letra h) da LRXSP. 

SÉTIMA.- Modificación do convenio 

A modificación deste convenio, que se levará a cabo, de ser o caso, mediante addenda ao mesmo, poderá 
realizarse por mutuo acordo das partes, acreditando a concorrencia de interese común, co límite substantivo de 
non alterar as condicións esenciais do documento inicial e sempre que dito convenio este vixente, respectando 
o límite temporal previsto no citado artigo 49 da LRXSP. 
 
OITAVA.- Extinción do convenio e os seus efectos 

O convenio extinguirase polo cumprimento das actuacións que constitúen o seu obxecto ou por incorrer en causa 
de resolución. 
 
Son causas de resolución, consonte ao artigo 51.2 da LRXSP: 

a) O transcurso do prazo de vixencia do convenio sen terse acordado a prórroga do mesmo. 

b) O acordo unánime de todos os asinantes. 

c) O incumprimento das obrigas e compromisos asumidos por parte de algún dos asinantes. 

(...). 

d) Por decisión xudicial declaratoria da nulidade do convenio. 

e) Por calquera outra causa distinta das anteriores prevista no convenio ou en outras leis. 
 
O cumprimento e a resolución do convenio darán lugar á súa liquidación, co obxecto de  determinar as obrigas 
e compromisos de cada unha das partes. 
 
O convenio entenderase cumprido cando o seu obxecto se realizara nos termos nel previstos e a satisfacción das 
partes, de acordo coas súas respectivas competencias, tendo en conta, consonte ao artigo 52.2 da LRXSP, as 
seguintes regras: 

a) Se da liquidación resultara que o importe das actuacións executadas por algunha das partes fora 
inferior aos fondos que a mesma recibira do resto das partes do convenio para financiar dita 
execución, aquela deberá reintegrar a estas o exceso que corresponda a cada unha, no prazo máximo 
dun mes dende que se aprobara a liquidación. 

Transcorrido o prazo máximo dun mes, mencionado no parágrafo anterior, sen que se producira o 
reintegro, deberase aboar a ditas partes, tamén no prazo dun mes a contar dende ese momento, o 
xuro de demora aplicable ao citado reintegro, que será en todo caso o que resulte das disposicións de 
carácter xeral reguladoras do gasto público e da actividade económico-financeira do sector público. 

b) Se fora superior, o resto das partes do convenio, no prazo dun mes dende a aprobación da liquidación, 
deberá aboar á parte de que se trate a diferencia que corresponda a cada unha delas, co límite 
máximo das cantidades que cada unha das partes se comprometera a achegar en virtude do convenio. 
En ningún caso as partes do convenio terán dereito a esixir ao resto contía algunha que supere os 
citados límites máximos. 

 
NOVENA.- Comisión de seguimento  

Consonte ao establecido no artigo 49.f) da LRXSP, para o bo desenvolvemento das actividades obxecto deste 
convenio e para o seu seguimento, vixilancia e control, establecerase unha comisión mixta, de composición 
paritaria, integrada por dous representantes de cada unha das entidades, que resolverá os problemas de 
interpretación e cumprimento que poidan xurdir respecto daquel. Ostentará a condición de presidente da 
comisión de seguimento quen o sexa do ente provincial. 
 
Os membros da comisión poderán delegar a súa representación e voto noutra persoa da súa mesma 
organización. Poderán, así mesmo, asistir á comisión como invitados, con voz pero sen voto, aquelas persoas que 
en cada momento se considere necesario. 

O seu funcionamento acomodarase ao disposto na LRXSP, tomando como referencia as normas establecidas para 
o funcionamento dos órganos colexiados. 
 
Serán funcións desta Comisión de Seguimento as seguintes: 

a) Velar polo cumprimento deste convenio. 

b) Planificar, fomentar, supervisar e avaliar as accións que se vaian emprender ao abeiro do presente 
convenio. 

c) Adoptar ou propoñer as medidas necesarias para garantir o exercicio coordinado das  competencias 
de cada unha das partes.  

d) Resolver os problemas de interpretación que poidan xurdir.  

e) En xeral, as que o artigo 49.f da LRXSP lle atribúe aos mecanismos de seguimento, vixilancia e control. 
 
Así mesmo, o responsable do centro xestor do convenio será o encargado de acreditar o cumprimento dos 
requisitos nel establecidos para a realización dos pagamentos.  
 
DÉCIMA.- Sistemas de comunicación, información e publicidade 

Nos soportes que aludan ou informen da actividade ou actuación, calquera que sexa o formato empregado 
(tradicional ou dixital), o Concello de Lugo incorporará os “logotipos” institucionais da Deputación Provincial de 
Lugo, para o que é preciso solicitalos ao Gabinete de Presidencia do Ente Provincial, que se compromete a 
entregalos. A Deputación, pola súa banda, incorporará os que lle facilite aquel. 
 
Ademais, consonte ao artigo 7, apartados 3 e 4, da Ordenanza de Uso da Lingua Galega da Deputación de Lugo 
(publicada no BOP nº 212, do 14 de setembro de 2016), o Concello de Lugo deberá cumprir o requisito de que 
sexan en galego, ao igual que a Deputación Provincial. 
 
Ámbalas Administracións autorízanse reciprocamente, coa sinatura do presente convenio, a comunicar e 
difundir, polos medios ou canles que consideren axeitados, a actividade que é obxecto deste convenio e a súa 
condición de  entidades colaboradoras. 
 
A Deputación e o Concello de Lugo comprométense a difundir a actuación e a cooperación de ambas entidades 
no fin común perseguido. 
 
DÉCIMO PRIMEIRA.- Carácter do convenio 

O presente convenio ten natureza administrativa e, consonte ao artigo 6.1 da Lei 9/2017, do 8 de novembro, de 
Contratos do Sector Público, esta non lle é de aplicación, pois, segundo aquel:  

Quedan excluídos do ámbito da presente Lei os convenios, cuxo contido non estea comprendido no dos 
contratos regulados nesta Lei ou en normas administrativas especiais celebrados entre si pola 
Administración Xeral do Estado, as Entidades Xestoras e os Servizos Comúns da Seguridade  Social, as 
Universidades Públicas, as Comunidades Autónomas e as Cidades Autónomas de Ceuta e Melilla, as 
Entidades locais, as entidades con personalidade xurídico-pública delas dependentes e  as entidades con 
personalidade xurídico-privada, sempre que, neste último caso, teñan a condición de poder adxudicador.  

A súa exclusión queda condicionada ao cumprimento das seguintes condicións (…).  
 

Neste caso, cómprense as condicións fixadas ao efecto polo apartado 1 deste artigo 6 (letras a, b e c), xa que: as 
entidades intervenientes non teñen vocación de mercado; o convenio establece unha cooperación entre as 

entidades coa finalidade de garantir que os servizos públicos que lles incumben se presten de xeito que se acaden 
os obxectivos que teñen en común; e o desenvolvemento da cooperación guíase unicamente por consideracións 
relacionadas co interese público.   
 
Ademais, no artigo 31.1 desta Lei, relativo á potestade de autoorganización e sistemas de cooperación pública 
vertical e horizontal, establécese que: 

As entidades pertencentes ao sector público poderán cooperar entre si dalgunha das seguintes formas, 
sen que o resultado desa cooperación poida cualificarse de contractual: 

(…). 

b) Mediante sistemas de cooperación horizontal entre entidades pertencentes ao sector público, previa 
celebración dos correspondentes convenios, nas condicións e cos límites que se establecen no apartado 1 
do artigo 6. (...). 
 

Así mesmo, nestes supostos de cooperación entre Administracións Públicas, nos que as Administracións 
intervenientes ostentan competencias compartidas de execución (ademais de actuar “conveniendi causa”), non 
é de aplicación a lexislación xeral de subvencións, segundo o disposto no artigo 2.4.b) do Real Decreto 887/2006, 
do 21 de xullo, polo que se aproba o Regulamento da Lei 38/2003, do 17 de novembro, Xeral de Subvencións. 
 
Polo tanto, este convenio de natureza administrativa rexerase pola LRBRL e pola LRXSP, así como polas restantes 
disposicións de concordante e xeral aplicación.  
 
 
As partes comprométense a resolver, de xeito amigable, calquera desacordo que poida xurdir no 
desenvolvemento do presente convenio a través da Comisión de Seguimento constituída. 
 
Noutro caso, será competente para entender dos litixios que puidesen xurdir a Xurisdición Contencioso – 
Administrativa. 
 
 
E en proba de conformidade cos termos expostos, as partes comparecentes asinan o presente, que consta de 8 
páxinas numeradas, na data da sinatura dixital, do que como secretario dou fe. 

 

O presidente da Deputación de Lugo A sétima tenenta de alcaldesa delegada  
P.D. Decreto do 14/07/2023     da Área de Participación e Servizos para  
O deputado delegado da Área de     a Veciñanza do Concello de Lugo  
Medio Rural e do Mar, e Mocidade  
 
 
 
Daniel García Fernández      María Cristina López Fernández 
 
 

O secretario xeral da  
Deputación de Lugo 

 
 
 

José Antonio Mourelle Cillero 

